
Minni enn 
annar hvør 
dani arbeiðir

Svenska 
andstøðan 
framgongd

Hava fryst 90% 
av makrelinum

Er tann seinasta mein­
ingakanningin í Svøríki 
álítandi, høvdu and­
støðuflokkarnir vunnið, 
um ríkisdagsval hevði 
verið nú. Kanningin gev­
ur Sosialdemokratunum, 
Umhvørvisflokkinum og 
Vinstraflokkinum 46,4 
prosent av atkvøðunum 
og samgonguflokkunum 
45 prosent. 

Í einari tilsvarandi 
kanning í juni høvdu 
stjórnarflokkarnir størri 

undirtøku enn andstøð­
an, men yvirgangurin í 
Noregi tann 22. juli hevur 
fingið fleiri at styðja 
vinstraflokkarnar. 

Tann seinasta kann­
ingin, sum er gjørd fyri 
Aftonbladet, gevur 
Sosialdemokratunum 3,6 
prosentstig  framgongd, 
samstundis sum tann 
víðgongdi høgraflokkurin 
Svøríkisdemokratarnir 
missa 3,3 prosentstig. 

Eins og í Føroyum hava 
myndugleikarnir í Íslandi 
lagt stóran dent á, at sum 
mest av makrelinum, sum 
verður veiddur í íslendsk­
um sjógvi í ár, skal til 
mannaføði fyri at fáa sum 
mest burturúr. 

Hetta hevur víst seg at 
rigga væl. Morgunblaðið 

hevur spurt seg fyri, 
at niðurstøðan er, at 
knappliga 90 prosent 
av makrelinum, sum er 
veiddur, er frystur til 
matna. Til samanberingar 
nevnir blaðið, at í 2009 
fóru 80 prosent av 
makrelinum til ídnað. 

Av teimum 5.560.000, sum 
búgva í Danmark, vóru 
knappliga 2.700.000 virkin 
á arbeiðsmarknaðinum 
fyrst í hesum árinum. 

Formaðurin í teirri 
serligu Arbeiðsmarknað­
arnevndini hjá stjórnini, 
Jørgen Søndergaard, held­
ur, at tølini eiga at elva 
til stúran. Eftir hansara 
tykki eru tað trý ting, sum 
gera, at minni enn helm­
ingurin av danska fólki­
num arbeiða. 

Ein orsøk er, at ung­
fólk brúka longri tíð 
til útbúgving og tískil 
kona seinni á arbeiðs­
marknaðin nú enn fyrr. 
Í øðrum lagi fara teir 
stóru árgangirnir frá 
1940'árunum av arbeiðs­
marknaðinum nú við 
eftirløn ella pensjón, og 
í triðja lagi fáa nógv fólk 
fyritíðarpensjón, kontant­
hjálp, arbeiðsloysisstuðul 
og sjúkradagpengar.

Lagt til rættis: Árni Joensen

Seinasta vikuskiftið vísti 
ein meiningakanning, at 
av teimum íslendingunum, 
sum hava tikið støðu til 
spurningin um ES-limaskap, 
høvdu 65 prosent atkvøtt 
nei og 35 prosent ja, hevði 
fólkaatkvøða verið nú um 
limaskap. 

Um somu tíð segði 
formaðurin í Sjálfstæðis­
flokkinum, Bjarni Bene­
diktsson, at eftir hansara 
tykki eigur stjórnin at gev­
ast við samráðingunum við 
ES um limaskap. 

-Eg haldi tað vera 
skeivt, at vit samráðast um 
limaskap, og eg haldi, at vit 
eiga at gevast, segði floks­
formaðurinm í einari út­

varpssamrøðu. Hann legði 
afturat, at Sjálfstæðisflokk­
urin fer at standa á odda í 
stríðnum ímóti samráðing­
um við ES. 

Bjarni Benediktsson 
segði seg væntað, at ES-sam­
ráðingarnar verða høvuðs­
evnið á landsfundi floksins 
seinni í ár. Hann avdúkaði 
samstundis, at hann ætlar 
at stilla upp aftur til for­
mansvalið. 

Ringast var tann 2. juli, tá 
satt gloprarregn legði gøtur­
nar í Keypmannahavn undir 
vatn, so býurin var mest 
átøkur italska Venedig. 
Sjónvarpsmyndir vístu, at 
regnið hevði gjørt sera stór­
an skaða, og sjálvt um trygg­
ingarfeløgini ikki eru liðug 
at gera upp enn, er tað greitt, 
at endurgjaldið verður nógv 
størri, enn feløgini uppruna­
liga hildu. 

Í juli metti felagið hjá 
t r y g g i n g a r fe l ø g u n u m , 
at tryggingarnar fóru at 
fáa eina rokning upp á 1,3 
milliard krónur, men nú 
verður sagt, at tann meting­
in heldur als ikki, og at tað 
rætta talið er meiri enn tvær 
ferðir so stórt. 

Ole Rasmussen, sum er 
stjóri á skaðadeildini hjá 

tryggingarfelagnum Top­
danmark, sigur við Ber­
lingske Tidende, at nú 
vænta tryggingarfeløgini, 
at rokningin verður umleið 
tríggjar milliardir krónur. 
Hann sigur, at ein stór 
orsøk til tað hækkaða talið 
er, at regnið gjørdi stóran 
skaða hjá nógvum vinnu­
rekandi. Vørugoymslur við 
elektroniskum lutum, klæð­
um og ymsum rávørum fóru 
fyri skeyti av regninum. Tað 
kostar nógv hjá trygging­
unum, sum als ikki høvdu 
tikið hendan partin við í 
fyrstani. 

T r y g g i n g a r f e l ø g i n i 
høvdu roknað við, at tey 
størstu endurgjaldskrøv­
ini fóru at koma frá húsa­
eigarum í Norðursælandi, 
har tað regnaði sera illa. 

Men tað hevur víst seg, at 
nógvir vinnurekandi inni í 
Keypmannahavn vórðu sera 
meint raktir av regninum 
og framvegis hava stórar 
trupulleikar at dragast við. 

Tey donsku tryggingar­

feløgini hava fingið fleiri tú­
sund skaðafráboðanir aftan 
á tað nógva regnið fyrst í juli, 
men enn hava feløgini bara 
viðgjørt ein fimmtapart av 
fráboðanunum.

Regnið gjørdi skaða 
fyri tríggjar milliardir

Ísland eigur at gevast 
við samráðingunum 
um ES-limaskap 
Hevði altingsval verið í Íslandi nú, hevði Sjálfstæðisflokkurin 
vunnið. Formaðurin vil hava stjórnina at steðga 
samráðingunum við ES um limaskap í samveldinum 

Nýggjar metingar vísa, at regnið í Danmark í síðsta mánað gjørdi 
meiri enn tvær ferðir so stóran skaða sum upprunaliga hildið 


